
Preike i Røbekk kirke søndag 20.august 2023 

 

1: Eld og vatn. Det tenkjer eg på i dag. Og eg tenkjer på kor tvetydige dei elementa er. Både 

eld og vatn er heilt nødvendige. Og samtidig har dei også eit voldsomt potensiale for 

øydelegging.  

 

I store delar av landet har vi bak oss ein tidlegsommar med alvorleg tørke og betydeleg 

avlingssvikt. Og så kom seinsommaren med voldsomt regn og flaum, i eit omfang vi knapt 

har sett. Både her heime og ute i den store verden ser vi kvar dag alvorlege eksempel på at 

naturen er i ulage.  

 

Ikkje alle orkar eller vil forhalde seg til det – men akkurat det gjer jo ingenting frå eller til – 

for realitetane er slett ikkje avhengige av kva vi trur og ikkje trur om samanhengane i 

naturen... Vi kan stikke hovudet i sanda alt vi vil, men sanda blir uansett varmare… Det blir 

meir av alt: Det blir varmare. Det blir tørrare. Det blir våtare. Og det blir villare.   

 

Avlingar blir svidd bort av tørken, enorme skogar brenn ned, matjord bles bort – eller den 

renn bort… Elver går over alle breidder. Hava stig. Bygder, landsbyar og byar blir ulevelege.  

 

I vår tid treng ein ikkje vere dommedagsprofet eller ha forlese seg på Joh.åp for å tenke eller 

snakke slik. Dette er jo berre det vi møter i nyheitene kvar dag – viss vi orkar… 

 

2: Vi har lese tre ulike Bibeltekstar som skal vere utgangspunktet for denne preika…  

Vi har lese om Guds nærvær i ørkenen. Der Gud gir Israelsfolket alt det dei treng for den 

lange varme, tørre vandringa i ørken og ingenting…  

Her er både skysøyle og eldsøyle, som ledar dei på vandringa. Her er vatn som spring ut av 

harde, tørre berget. Her er klede som ikkje blir utslitt og føter som ikkje hovnar opp i varmen. 

Men framfor alt er det Manna. Fersk manna kvar einaste morgon. Dette underlege brødet frå 

himmelen som – éin dag om gongen – gir dei det dei treng for den lange vandringa – og som 

har den underlige eigenskapen at det blir aldri for lite og aldri for mykje. Gud har omsorg for 

sine og sørger for at dei får akkurat det dei treng. 

 

Eg kjenner at det er vanskeleg å ta til seg denne forteljinga… Vi lever i verden. Ein verden 

som er i ferd med å gå av hengslene. Vi har ikkje annan mat enn den vi haustar av naturen. 

Men når elden og vatnet øydelegg livgrunnlaget…??? Og når kornåkrar er minelagte og ikkje 

mulege å dyrke…???  

 

Korleis i all verden skal vi lesa forteljinga om manna frå himmelen inn i alt dette? 

 

3: Vi har også lese om at vi «ikkje skal la kjærleiken til pengar styre livet, men vere fornøgde 

med det vi har».  

 

Og eg tenkjer: Det er ein god leveregel! Og samtidig så tenkjer eg: Desse orda kan umuleg 

vera sagt til alle…  

 

Mange av oss skal absolutt ta dette til oss. Mange av oss kan gjerne øve oss både på måtehold 

og takknemlegheit. Men ikkje alle… Vi lever i ei tid der forskjellane aukar og der matkøane 

veks. Også her hjå oss. Og det skal vi ikkje dysse ned, ved å åndeleggjera noko som ikkje skal 

åndeleggjerast.  

 

Vi løyser det forøvrig heller ikkje ved veldedigheit! All honnør til Frelsesarmeen og 

Bymisjonen og andre som bidrar med utdeling av mat og klede… Og Frivilligsentralen som i 

desse dagar deler ut skulesekkar… Men her må det faktisk også politisk arbeid til… Og 

kanskje er vi nokon i dette rommet som skal vere med å ta politisk ansvar framover… 

Inspirert av Han som ikkje gjorde forskjell på folk…  

 

4: Ja, og så har vi lese om at vi ikkje skal bekymre oss. Og eg tenkjer: Njaaa… Tjaaa… 

Kanskje det heller er på tide å begynne å bekymre seg litt meir?!?  

 

Ja, vi kan gjerne studere fuglane under himmelen og liljene på marka… Og vi kan gjerne øve 

oss på å ha tillit til Gud og til Guds omsorg… Men i dag kjenner eg at det er vanskeleg å 

snakke sunt og rett om å ikkje bekymre seg.  

 

Det er ikkje sikkert vi treng å bekymre oss for vår eigen mat. Men kanskje tida er inne for å 

bekymre seg for andre sin mat. Og det same med kleda. Og skulesekkane. Kanskje det er på 

høg tid å begynne å bekymre seg litt meir for andre. Både her heime og ute i den store verden.  

 

Trua skal ikkje vere virkelighetsflukt. I dag ligg det meg på hjertet at ei sann og sunn kristen 

tru heller må vera ei hjelp, til å forhalde seg til livet og til verden slik som livet og verden 

faktisk er. Trua er ikkje virkelighetsflukt. Men den har stort potensiale til å vere 

virkelighetshjelp. Det trur eg faktisk! 

 

Trua er ikkje ei beroligande pille som skal hjelpe oss til å gløyme alt som er vanskeleg… 

Gudsforholdet er ikkje eit fristed på sida av alt anna – men ei kjelde å ause av – også for å få 

mot og kraft til å handle inn i det som faktisk er…  

 

Det er lett å kjenne avmakt i møte med alt det vi ser rundt oss. Så vi treng ikkje å bekymre oss 

meir, for å kjenne på endå meir avmakt… Men vi treng å bekymre oss, på ein måte som set 

oss i bevegelse, som driv oss til handling – og endring… Vi treng rett og slett å finne nye 

måtar å bekymre oss på… 

 

5: I møte med tekstane for denne dagen, så kjenner eg meg utfordra. Eg kjenner at eg treng å 

forhalde meg ærleg og sant til det som skjer i tida. Samtidig vil eg la meg utfordre av 

tekstane. Og eg prøvar å halde desse to tinga sammen…  

For viss bibeltekstane skal ha noko å seia meg, så må dei vera i stand til å gå i dialog med dei 

livserfaringane vi faktisk har og dei utfordringane vi faktisk står i… 

 

På eitt eller anna vis vil eg ta til meg utfordringa om å ikkje bekymre meg, om å ha tillit til 

Gud og hans omsorg… Men korleis gjer eg det når livsfølelsen er at alt går feil veg, at verden 

er i ferd med å rakne fullstendig – og det er ein dagleg kamp å ikkje la seg overvelde av 

avmaktsfølelse…? 

Her er noko av det eg finn i tekstane som eg vil ta med meg inn i veka som ligg framfor: 

 

* Frå den første teksten tek eg med meg dette at Gud forlét ikkje Israelsfolket i ørkenen. Og 

eg tenkjer: Gud forlét heller ikkje oss. Gud er sammen med oss i alt som skjer. Enten det er 

tørt eller vått. Enten det er eld eller vatn. Guds nærvær og omsorg gjeld under alle 

omstendigheiter. 

 

Eg tek også med meg det som står om mannaen. Mannaen i ørkenen var ei dagleg påminning 

til Israelsfolket om Guds omsorg. Maten var ei gåve. Dei -fekk- det dei trengte. Og gjennom 

dette lærte dei tillit.  

 

At maten er ei -gåve- det er eit perspektiv vi kan ha også, på den maten vi et, sjølv om det er 

naturleg mat. Maten er ikkje mindre gåve om det er vanleg mat. Gjennom maten kan vi også 

lære tillit. 

 

Med mannaen fungerte det jo også slik, iflg forteljinga, at den ikkje var muleg å spare på. 

Med ein gong dei prøvde å legge seg opp eit lite forråd til neste dag, så vart mannaen skjemt, 

og uspiselig.  

 

Dei førti åra i ørkenen var dermed også ei skule i å ikkje karre til seg. Her var det ingen vits i 

å samle opp eller laga sitt eige vesle lager for seg og sine. Det dei treng for å leva, det er 

ferskvare – og noko dei får frå dag til dag.  

 

For israelsfolket var det altså slik at måtehold, det var ikkje ei moralsk dyd det gjekk an å 

velge eller velge bort. Det var det einaste som var muleg. Det måteholdet, og tilliten i det, det 

ønskar eg å la meg utfordre av.  

 

* Frå den andre teksten vil eg også ta med meg utfordringa til måtehold. Her er måteholdet 

også knytta til tillit. Og i tillegg er det knytta til takknemlighet – til å vere fornøgd med det eg 

har. Eg vil øve meg på å vera takknemleg for det eg har og på å ta vare på det eg har – slik at 

det kan vare…  

 

Når eg les den teksten tenkjer eg på forfattaren Einar Økland. I forbindelse med at han fylte 

70 år, vart han intervjua, og då sa han blant anna: «Eg hemnar meg på verda ved å seie at eg 

er fornøgd. Alt dreier seg i dag om å krevje sin rett, krevje meir, så eg har tenkt at det 

slemmaste eg kan gjere er å vere glad og takksam.» 

 

Takknemlegheit er deilig motkulturelt. På sitt beste er takknemlegheit samfunnskritikk på 

høgt nivå. Følelsar av mangel og misnøye er jo mykje av motoren i eit samfunn som i så stor 

grad handlar om forbruk. Mens takknemlegheit er rusk i maskineriet for alle som vil at vi skal 

kjøpe og kaste og kjøpe igjen…  

 

* Den tredje teksten, den om fuglane under himmelen og liljene på marka, har eg ikkje sagt så 

mykje om. Men det eg tar med meg derifrå er det som på ein måte rammar inn dei orda om 

fuglane og liljene. For der snakkar Jesus om uroa vår, bekymringa vår. Og han snakkar om 

kva vi prøver å døyve uroa vår med. Han snakkar om at vi prøver å løyse problema våre med 

å bruke pengar.  

Jesus snakkar om Mammon når han snakkar om pengar. I utgangspunktet så er Mammon rett 

og slett eit vanleg ord for pengar… Men når Jesus snakkar om Mammon så snakkar han også 

om pengar som ein avgud. Pengar er ikkje berre eit nøytralt betalingsmiddel. Pengar er også ei 

makt. Ei makt som er i stand til å ta oss i ei retning vi ikkje skal. Og kanskje også i ei retning 

som vi heller ikkje vil – ikkje eigentleg...  

 

6: Ja, så var kanskje ikkje tekstane i dag så virkelegheitsfjerne likevel? Kanskje er dei fortsatt 

truverdige, både som livstolking og som livshjelp i ein kompleks verden? 

 

Tilliten – Takknemlegheita – Måteholdet. Eg tenkjer at dette er måtar å vere i verden på, som 

faktisk er noko av løysinga på dei store utfordringane vi står overfor i vår tid. Viss vi vil bidra 

til fred, rettferdig fordeling og bærekraftig forvaltning av naturressursar… Så er dette faktisk 

ein bra plass å begynne!  

 

Tilliten til Guds omsorg treng ikkje virke passiviserande. Den kan også sette oss i bevegelse. 

Gi oss lyst og mot til å ta ansvar, både personleg og som samfunn. Vi kan faktisk velge å 

spele på lag – med den Gud som har omsorg for alt som lever – og som velger side, der 

uretten rår…  

 

7: Vi begynte med eld og vatn. Og vi skal avslutte der også.  

Med det vatnet og den elden som er i livet si teneste… 

 

Livet blir til ved hjelp av vatn. Slik begynte livet på jorda ein gong. Og slik begynte livet vårt. 

Livet i magen til mor, før vi blir født, det er jo eit liv i vatn… 

 

I dag har vi bore tre små gutar til dåpen. Den nye fødselen, begynnelsen på det nye livet, det 

evige livet, den skjer jo også ved hjelp av vatn…  

 

Og så har vi tent dåpslys for desse tre. Dåpslyset minner oss om elden – eldstøtta – 

gudsnærværet som følgjer oss gjennom livet… 

 

Det livet som begynner i dåpen… 

Det er eit liv som fortsett heile livet… 

 

Vi skal få leve i tru – i tillit – som gir oss håp – og som gir oss mot til å leve og til å handle…  

 

Til ære for Faderen og Sonen og Den heilage ande.  

Han som var og er og vere skal. 

Éin sann Gud, frå æve og til æve. Amen.  

 


